بی جے پی، شندے سینا اور ایم آئی ایم ایک ہی سکے کے دو رخ نہیں بلکہ ایک ہی چہرے ہیں: ہرش وردھن سپکال
میونسپل کارپوریشن انتخابات میں کانگریس امیدواروں کو بھاری اکثریت سے کامیاب کریں، آخری دن چندرپور میں کانگریس کا زور دار انتخابی مہم
چندرپور/ممبئی:  مہاراشٹر پردیش کانگریس کمیٹی کے صدر ہرش وردھن سپکال نے بی جے پی، شندے سینا اور ایم آئی ایم پر شدید حملہ کرتے ہوئے کہا ہے کہ یہ تینوں پارٹیاں مذہبی اور سماجی تنازعات کو ہوا دے کر عوام کے جذبات سے کھیلتی ہیں، مگر اقتدار کے لیے آپس میں گٹھ جوڑ کرنے سے کبھی گریز نہیں کرتیں۔ انہوں نے کہا کہ کبھی ہندو–مسلم، کبھی مراٹھا–او بی سی جیسے اختلافات کھڑے کر کے عوام کو بھڑکائے جاتے ہیں، لیکن اقتدار کی خاطر سب ایک دوسرے کے گلے لگ جاتے ہیں۔ سبز پتنگ کا مانجھا اگر بھگوا ہے تو کمان کا تیر سبز ہے یعنی چہرے الگ مگر نیت ایک ہے۔ سپکال نے اپیل کی کہ میونسپل کارپوریشن انتخابات میں ان منافق پارٹیوں کو سبق سکھایا جائے اور کانگریس امیدواروں کو بھاری اکثریت سے کامیاب بنایا جائے۔
میونسپل کارپوریشن انتخابات کی انتخابی مہم کے آخری دن کانگریس صدر ہرش وردھن سپکال نے چندرپور میں زبردست تشہیری دورہ کیا۔ اس موقع پر اسمبلی میں پارٹی لیڈر وجے وڈیٹی وار، رکنِ پارلیمنٹ پرتبھاتائی دھانورکر، رکنِ اسمبلی سدھاکر آڈبالے، سابق وزیر وسنت پورکے، ضلع کانگریس کمیٹی کے صدر اور سابق رکنِ اسمبلی سبھاش دھوٹے، شہر کانگریس کے صدر سنتوش لہانگے اور پارٹی کے عہدیداران موجود تھے۔
جلسے سے خطاب کرتے ہوئے ہرش وردھن سپکال نے کہا کہ بی جے پی اور ایم آئی ایم دونوں ہندو–مسلم کے نام پر سماج میں خوف اور نفرت کا ماحول بناتے ہیں، مگر اقتدار کی ’’بالائی‘‘ کھانے کے لیے ایک دوسرے کے ساتھ آ جاتے ہیں۔ انہوں نے مثال دیتے ہوئے کہا کہ اکوٹ میں بی جے پی اور ایم آئی ایم اقتدار کے لیے ایک ساتھ آئے، حالانکہ وزیر اعلیٰ دیویندر فڑنویس بار بار دعویٰ کرتے ہیں کہ وہ ایم آئی ایم سے کبھی اتحاد نہیں کریں گے، لیکن اکوٹ میں نہ اتحاد توڑا گیا اور نہ ہی کوئی کارروائی ہوئی۔ انہوں نے کہا کہ اس اقتدار کی سودے بازی میں شندے سینا بھی پیچھے نہیں رہی، بیڑ ضلع کے پرلی میونسپل کارپوریشن میں بھی ایم آئی ایم کے ساتھ ہاتھ ملایا گیا۔ سپکال نے کہا کہ جو پارٹیاں عوام میں خوف پھیلا کر اقتدار کے لیے گٹھ جوڑ کرتی ہیں، انہیں اب ووٹ کے ذریعے جواب دینا ہوگا۔
اس موقع پر وجے وڈیٹی وار نے کہا کہ بی جے پی بار بار سوال کرتی ہے کہ کانگریس نے 70 برسوں میں کیا کیا، جبکہ حقیقت یہ ہے کہ کانگریس نے جو تعمیر کیا، بی جے پی اسے بیچنے میں مصروف ہے۔ انہوں نے کہا کہ چندرپور شہر کی حالت ناگفتہ بہ ہے، سڑکیں گڑھوں سے بھری ہیں، پینے کا پانی دستیاب نہیں اور بنیادی سہولتیں تباہ ہو چکی ہیں۔ شکست نظر آتے ہی بی جے پی کی جانب سے دو دو اور تین تین ہزار کے لفافے بانٹے جا رہے ہیں۔ وڈیٹی وار نے وعدہ کیا کہ اگر چندرپور میونسپل کارپوریشن میں کانگریس اقتدار میں آئی تو شہر میں جدید اسپتال قائم کیے جائیں گے، کم از کم دس انگریزی اسکول شروع ہوں گے اور وافر مقدار میں پینے کا پانی فراہم کیا جائے گا۔ انہوں نے اعتماد ظاہر کیا کہ عوام کانگریس پارٹی کے ساتھ ہیں اور چندرپور میونسپل کارپوریشن میں کانگریس کے کم از کم 40 کونسلر کامیاب ہوں گے، جس کے بعد میونسپل کارپوریشن پر کانگریس کی فتح کا پرچم لہرائے گا۔

